
47

Scordandose da so indole molesta

Vespe, mosche, sinsae, moscin, moschite

Paivan invexendæ pe fâghe festa;

E a sciammi densi e in numero infinite

Ghe sgûavan tûtt’intorno e sorve a testa

Primma a moddo d’aguglie lunghe e drite,

Poi de colonne mobili spirali,

Poi de coroñe e infin d’archi trionfali.


48

De conçerto con lô mille oxeletti

Dipinti a coî spiccanti e pin de brio

Ghe façeivan davanti di sätetti,

E ghe sgûavan per l’aia tûtt’in gio

Façendo di gorghezzi graziosetti,

E un continuo e soave barbacio,

Comme un cortezzo, chi l’accompagnava

Con a mûxica, mentre ch’ô passava.


49

L’oxello mosca, ô colibrì, ô rætin

Brillâ veddeivi in quella compagnia

Tanto graziosi quanto son piccin,

E ô cardæn che con gaibo e leggiadria

O se cincia cö rosso berrettin,

E ô tordo che variando a melodia

Ne-ô mondo nêuvo d’imitâ ne-ô canto

Tutti i atri oxeletti ô se da ô vanto.


50

A-ô stesso tempo in linee drite e uguali

Schieræ tûtti i volatili ciù grosci

Ghe façeivan paradda lungo i viali,

Façendo pompa da potenti e mosci

Di so belli ornamenti naturali

Giani, verdi, cô d’öu, turchin e rosci:

Là in bell’ordine e in galla tutti a reo

Ean, comme imbalsamæ stan ne-ô museo.

